Gwahoddiad i ymgeisio am broject a gyllidir gan RhYAC: Datblygu cydweithio i ddarparu ar gyfer anghenion ymchwil Awdurdodau Lleol
Cefndir 
RhYAC
Cyllidwyd Rhwydwaith Ymchwil Addysg Cymru (RhYAC) gan yr ESRC a CCAUC am gyfnod peilot rhwng 1 Hydref 2007 a 30 Mehefin 2008, ac estynnwyd hwn nawr hyd at 31 Gorffennaf 2009. Nod y Rhwydwaith yw datblygu gallu ymchwil addysg drwy feithrin partneriaeth gydweithredol, sy’n rhannu arbenigedd, rhwng holl sefydliadau addysg uwch (SAU) Cymru ag adrannau addysg a phynciau cysylltiedig. Mae’i aelodaeth yn cynnwys Prifysgol Aberystwyth, Prifysgol Bangor, Prifysgol Caerdydd, Prifysgol Glyndŵr (NEWI gynt), Y Brifysgol Agored yng Nghymru, Prifysgol Fetropolitan Abertawe, Prifysgol Abertawe, Coleg y Drindod Caerfyrddin, Prifysgol Morgannwg, Athrofa Prifysgol Cymru Caerdydd (UWIC) a Phrifysgol Cymru Casnewydd.
Wrth i’r gallu gynyddu, mae diddordeb gan RhYAC mewn cydweithio â gwneuthurwyr polisi ac ymarferwyr yn y gymuned addysg ehangach yng Nghymru ac mewn cyflawni’u hanghenion ymchwil. Mae Adrannau Addysg mewn Awdurdodau Lleol (ALlau) yn ddefnyddwyr posibl ymchwil addysg, a dyma farchnad bosibl ar gyfer gwaith ymchwil addysg y byddai academyddion mewn SAU a wasanaethir gan RhYAC mewn sefyllfa dda i’w chyflenwi.  Felly pennwyd arian yn yr ail gyfnod cyllido hwn ar gyfer project ymchwil a fydd yn cynnwys ALlau.
Pwrpas y dyfarniad hwn yw cyllido project ymchwil cydweithredol ar raddfa fechan i archwilio sut gall ymchwil academaidd ymateb i anghenion ymchwil ALlau ar draws Cymru wrth iddynt ddatblygu, gweithredu a gwerthuso polisi.  

 Rhaid i’r project hwn fod yn gydweithredol ar ddwy lefel:-
1. Bydd tîm cydweithredol sy’n cynnwys academyddion o fwy nag un SAU o Gymru yn ymgymryd â’r project arfaethedig.
2.  Hefyd bydd yn hwyluso cydweithio rhwng ymchwilwyr academaidd a defnyddwyr ymchwil yn yr awdurdodau lleol.
Bydd cyllido’r project hwn wrth ochr mentrau eraill a gyllidir gan RhYAC yn helpu meithrin gallu; hefyd bydd yn datblygu twf rhwydweithiau pwysig gydag awdurdodau lleol partner; ac yn arwyddocaol, bydd yn gweithredu fel astudiaeth gwmpasu a fydd yn sail i ddatblygiadau RhYAC yn y dyfodol.
Anghenion ymchwil awdurdodau lleol
Mae pwyslais cynyddol ar bolisi ar sail tystiolaeth. Mae hyn yn cwmpasu nid yn unig wneuthurwyr polisïau, ond hefyd ymchwilwyr wrth gasglu a gwerthuso data, a gwleidyddion wrth hawlio atebolrwydd. Cydnabyddir bod angen cefnogi’r ymagwedd hon ar lefel genedlaethol drwy raglen o ymchwil ac archwilio. Ar lefel yr awdurdod lleol fodd bynnag mae llai wedi’i wneud i sicrhau sail ymchwil briodol. Gallai hyn arwain at fethu datblygu polisi ar sail tystiolaeth mewn dwy ffordd o leiaf: (i) efallai na fydd y dystiolaeth ar gael i gefnogi gwneud polisi ar lefel leol, a (ii) gallai diffyg cyfatebiaeth rhwng tystiolaeth ar lefel leol a chenedlaethol arwain at bwysau i weithredu polisi cenedlaethol amhriodol ar y lefel leol.
Mae cydweithio rhwng ymchwilwyr prifysgolion ac awdurdodau lleol yn cynnig cyfle i gyflawni’r angen am ymchwil sy’n berthnasol i anghenion lleol. Mae tystiolaeth anecdotaidd yn awgrymu bod ALlau yn aml yn ceisio cyflawni’u hanghenion ymchwil drwy ddefnydd pragmatig o wasanaethau cwmnïau ymgynghori preifat. Mewn rhai amgylchiadau gallai’r math hwn o weithgaredd ymchwil fod y math mwyaf addas, amserol ac addas i’r pwrpas, ond ar achlysuron eraill efallai na all ddarparu dadansoddiad manwl iawn (‘sut’ a ‘pham’ ‘mae rhywbeth yn gweithio’), partneriaeth gymunedol yn y tymor hirach na’r rheolaeth ar ansawdd y gall prifysgol leol eu cynnig.
Meysydd Ymchwil o Flaenoriaeth i'r project hwn
Gallai fod nifer o ddulliau o ymateb i anghenion awdurdodau lleol parthed ymchwil, gan gynnwys:
· Adolygu a dehongli ymchwil blaenorol mewn fformat sy’n ei wneud yn fwy hygyrch i awdurdodau lleol ac ymarferwyr;
· Astudiaethau gwerthuso lleol a allai hysbysu polisi lleol a/neu ymatebion lleol i bolisi cenedlaethol; neu 
· Brojectau ymchwil lleol, er enghraifft ar effeithiau penodol cyd-destun cymdeithasol ar gyrhaeddiad addysgol (yn cael eu cynnal nid o reidrwydd mewn un awdurdod lleol yn unig, ond gyda chanlyniadau ar gael ar lefel yr awdurdodau lleol).
· Datblygu partneriaethau ymarferwyr gyda gwneuthurwyr polisi neu ymarferwyr ALlau er mwyn gwneud cysylltiadau rhwng gwybodaeth ymchwil a doethineb ymarferol.
Wrth gwrs nid oes rhaid gweld y rhain o reidrwydd fel dulliau gwahanol. Yn wir gallai fod cysylltiadau rhwng dulliau gwahanol, er enghraifft, wrth ddefnyddio ymchwil lleol i gynhyrchu data i werthuso effeithiau a chanlyniadau lleol polisi cenedlaethol.
Nod y project RhYAC hwn yw mynd â rhaglen o’r fath yn ei blaen drwy gyllido ymarferiad cwmpasu i archwilio’r materion a allai ddarparu sail i ymgysylltu effeithiol rhwng academyddion ac ALlau. Yn benodol:
1. Cychwyn deialog ag ALlau i adnabod pa fathau o ymchwil mae ALlau yn eu gwerthfawrogi a pham.
2. Archwilio’r mathau o gydweithio ymchwil sydd yn nhyb yr ALlau o'r budd mwyaf.
3. Adnabod yr heriau a’r rhwystrau sy’n debyg o godi wrth gychwyn cysylltiadau ALlau/prifysgolion.
4. Adnabod y pynciau, materion neu feysydd cynnwys a fyddai’n fwyaf cynhyrchiol ar gyfer cydweithio.
5. Archwilio’r systemau cyfathrebu a rheoli gwybodaeth rhwng ymchwilwyr a defnyddwyr ymchwil a fyddai’n galluogi cydweithio cynhyrchiol.
Meini prawf cymhwyster / asesu ar gyfer cyllido
Dylai ceisiadau am gyllid ddelio â’r elfennau canlynol yn adrannau amrywiol y ffurflen gais a’r Achos am gymorth
1.Mae’r project ymchwil arfaethedig yn ymwneud â’r meysydd blaenoriaeth a amlinellwyd.
2. Mae ansawdd ysgolheigaidd y cynnig yn adeiladu ar wybodaeth ymchwil gyfredol yn y maes hwn ac yn ei hategu, ac mae’n debygol o gynhyrchu gwaith cyffrous a gwreiddiol.
3. Mae ‘na gwestiynau ymchwil eglur sydd wedi’u llunio’n dda ac mae’r methodolegau ymchwil a ddewiswyd yn briodol.
4. Mae cydweithio rhwng o leiaf dau SAU o Gymru yn amlwg yn aelodaeth y grŵp sy'n ymgeisio.
5. Mae potensial i feithrin gallu yn y cymysgedd o ymgeiswyr.
6. Mae ymgysylltu a chydweithio â rhanddeiliaid ALl yn amlwg yn y project arfaethedig. 
7. Mae’r project ymchwil yn rhoi gwerth da am arian.
Maint a hyd y cyllid
Rhoddir un dyfarniad o hyd at £38,750 am broject ymchwil o’r natur hon. Dyfernir y cyllid ym mis Tachwedd 2008 a bydd y project ymchwil yn cychwyn ar 1 Rhagfyr 2008. Bydd angen adroddiad interim byr ar brofforma ar 20 Mawrth a rhaid cyflwyno adroddiad terfynol erbyn 30 Mehefin 2009.
Sut i wneud cais
Mae ffurflenni cais a manylion pellach am sut i wneud cais ar gael ar wefan RhYAC (www.rhyac.ac.uk), oddi wrth aelod gweithredol RhYAC yn eich sefydliad neu o Swyddfa Weinyddol RhYAC, Coleg y Drindod, Caerfyrddin SA31 3EP.
Rhaid cwblhau’r ffurflen gais a’i dychwelyd ynghyd â’r canlynol:
-Achos am gymorth – dim mwy na 2,000 o eiriau
- Crynodeb [2 dudalen ar y mwyaf] CVs unigolion a enwyd yn y cais
30 Hydref 2008 yw'r dyddiad cau ar gyfer ceisiadau
